
Үлэм аата: Сталинград – кэхтибэт куорат
Үлэм сыала – соруга: Сталинградтааҕы сэриигэ норуот бүттүүн турунуутун, эйэлээх олох туһугар олохторун толук уурбуттарын үйэтитии;

- хос эьэм фронтан ыыппыт суруктарын үөрэтии, кэлэр көлүөнэҕэ сырдатыы;

Проблемата: бар дьоҥҥо дьоллоох олоҕу түстэүэн сэрии толоонугар геройдуу охтубут буойуннарбыт олорбут олохторо, үлэлэрэ өссө да эдэр көлүөнэ ыччакка тарҕана илик.

Актуальноһа: Сталинград сэриитигэр саха буойуннара олохторун толук уурбуттарын, кыргыс хонуутугар сураҕа суох сүппүт саллааттары көрдөөһүн салҕанан бара туруута күүһүрдэ. Дойдубут историята кэрдиис кэмнэрэ дьиҥ чахчыларга, ахтыыларга олоҕуран суруллан өссө ордук дириҥник үөрэтиллиэн наада.

Саҥаны киллэрии: хос эһэм сэрии толоонуттан суруйбут суруктарын ааҕан, үөрэтэн салгыы ахтыылары, матырыйааллары хомуйуу.
Аҕаа Россияҕа, биһиэхэ бэйэбитигэр - Саха сиригэр туох - туох буолбатаҕа баарай? Онтон барытыттан биһиэхэ, сахаларга, эмиэ биир саамай ааспат арахпат дириҥ бэлиэни хаалларбыт событиянан - Аҕа дойду 1941 - 1945 сыллардаах улуу сэриитэ буолар.

Түөрт уһун сыл устата күнүстэри - түүннэри сэллээн көрбөтөх итии уоттаах кыргыһыы ыраах Саха сирин да тумнубатаҕа: чулуу дьонун мүһэтин элбэҕи көмүллээн тыбыырбыта, аас - туор олоҕу аҕалан үгүһү иҥнээбитэ. Аарыма кырдьаҕаһыттан кыһыл оҕотугар тиийэ  турар - турбат бука бары ити сэрии ыар тыынын, аас - туор олоҕун этинэн - хаанынан толору билбитэ. 
1942 сыл атырдах ыйа Аан дойдуну сөхтөрбүт Сталинградтааҕы кыргыһыы аан дойду  Улуу сэриитин хаамыытыгар ураты суолтаны ылбыта. Сталинград көмүскэлигэр бэйэлэрин кылааттарын куорат олохтоохторо оҥорбуттара. Фронт Фролово куорат 30 км чугаһыгар баара, куоракка улахан куттал суоһаабыта. Оҕолор, дьахталлар, кырдьаҕастар көмүскэнэр балаһыанньаны олохтообуттара. Фашистар тимир суол станцияларын урусхаллаабыттара, ол да буоллар поезд састааптара тохтоло суох фроҥҥа айаннарын тохтоппотохторо. 

Атырдьах ыйыгар килиэп хомуура бара турбута. Колхозтаахтарга ыарахан кэм үөскээбитэ. «Сталинградская правда» хаһыат «Килиэп – биһиги саабыт - саадахпыт» диэн ыстатыйаны таһаарбыта. Килиэп хомуурун бириэмэтигэр фашист самолеттара комбайыннары, трактордары эккирэтэ көтө сылдьан үөһээ халлаантан  ытыалаабыттара, бомба быраҕаттаабыттара.  Ол да буоллар, ким да миэстэтиттэн куоппакка 10-тан тахса тыһыынча гектардаах сиртэн килиэп бурдуга хомуллубута. 12403 тонна сиэмэ бурдук тиэллибитэ. Килиэп хомуурун былаанын аһара толорбуттара. Бу  куоракка бастакы көмө буолбута. 

Эйэлээх Сталинград куорат олохтоохторугар атырдьах ыйын 23 кунэ туохха да тэҥнэммэт алдьархайдаах, киһи аймахха сүтүктээх иэдээнэ саҕаламмыта. Күн аҥарын иһигэр өстөөх авиацията үөһэттэн 2000 самолетунан бомбаны бырахпыта. Куорат урусхалланан барбыта. Волга өрүс кытыытыгар турар нефть хостоммут баахтара күөх төлөнүнэн уһуутаабыта, өрүскэ тохтон барбыта. Пароходтар, бириистэннэр умайталаабыттара. Көрдөххө Волга өрүс куех төлөҥҥө сууланан умайа турар курдуга. Улахан куугунуур уот куорат 10 биэрэстэлээх ыраах сиртэн субу көстөн турара. Куорат көрүөх бэтэрээ өттүгэр уот кутааҕа сууламмыта. Түүн үөһүгэр өстөөх бомбалыыра дьэ тохтообута. Бу күн 40 тыһыынча эйэлээх олохтоох дьон суорума суолламмыттара. Эвакуационнай пууннар тэриллэн барбыттара: куорат малын, дьону, завод тэриллэрин харыстыырга анаммыта. Армияҕа улахан бастакы көмөнү олохтоох нэһилиэнньэ оҥорбута. Волга өрүс уҥа биэрэгэ – фронт буолбута, хаҥас – тыыл. Тыыл өттүгэр саа-саадах, эмп-том, аһылык таһарга анаммыта. Уҥа биэрэктэн бааһырбыттары госпиталларга таһаллара. Өстөөх Сталинградтааҕы бөлөҕүн үлтүрүтэргэ үс фронт баар буолбута: генерал Н.Ф.Ватутин командующайдаах – Соҕурулуу-арҕааҥы, генерал А.И.Еременко командующайдаах Сталинградскай, генерал К.К.Рокосовскай командующайдаах – Донской.

1942 сыл сэтинньи 23 күнүгэр Соҕуруулуу-арҕааҥы уонна Сталинградскай фроннар сэриилэрэ Калач куорат оройуонугар тиксиспиттэрэ. 300 саллааттаах уонна офицердаах 22-с немецкэй дивизия төгүрүктээһиҥҥэ түбэспитэ. Төгүрүктэммит немец армия советскай командование бэринэргэ этиитин ылымматаҕа. Тохсунньу 25 күнүгэр Донской фронт Сталинград туһаайыытынан, арҕаа диэкиттэн атаакалаан киирбитэ. Онно төгүрүктэммит бөлөҕү икки аҥыы - хотугуга уонна соҕурууҥҥуга араарбыта. Олунньу 2 күнүгэр Фельдмаршал Паулюс дьэ бэринэргэ күһэллибитэ.

Муус устар 5 күнүгэр 1942 сыллаахха Гитлер №41 директиваны таьаарбыта. Ол сыалынан буолбута: Сталинград куорат промышленнай киинин былдьыырга; Волгаҕа кылгас кэм иһигэр кимэн киирэн Кавказка баар фроҥҥа наадалаах нефть хостонор сирин баһылыырга диэн. Бэс ыйын 1 күнүгэр «Юг» армия штабыгар Гитлер манныгы биллэрбитэ: «Мин сүрүн соругум – Кавкаһы баһылааһын, нуучча сэриитин үлтү сынньыы. Өскөтүн Майкоптан уонна Кавказтан ньиэби баһыйан ылбатахпына – мин сэриибин тохтоторго күһэллиэм…».

Сталинградка баар заводтар тохтоло суох дойдуга аналлаах сэрии сэбин оҥоро турбуттара. Трактор оҥорор завод ааныттан Т-34 танка 50% оҥоһуллан тахсыбыттара, манна миналары, бомбалары, снарядтары кытары оҥорор буолбуттара. 1941 сыл күһүнүгэр бу завод дойдуга соҕотох ыарахан сэрии сэбин оҥорор завод буолар: Москва аннынааҕы бастакы ытыыларын бу заводка оҥоһуллан тахсыбыт «Катюша» (Сэрии таҥарата) буолбута. Бу  техника Москва сэриитин биир сүрүн кыайыыта буолар. 

Бэс ыйын 12 күнүгэр 1942 сыллаахха Верховнай командования ыйааҕынан Сталинградскай фронт олохтоммута. Командирынан Советскай Союз Маршала Тимошенко анаммыта, онтон алтынньы ыйтан генерал-полковник Еременко буолбута.

От ыйын 25 күнүгэр Гитлер Сталинграды толору ыларга туруммута. Немец – фашист саллааттара биһиги сэрииһиттэрбитин 1,7 төгүл баһыйаллара, артиллерията, танката 1,3; самолеттара – 2 төгүл элбэх этэ.

Өстөөх фроҥҥа бииртэн биир сомоҕо күүһүн быраҕан испитэ. Советскай Союз түгэҕэр тиийэ араас куораттары былдьаталаан, дьону өлөртөөн, уоран, халаан барбыта. Иннигэр Хотугу Кавказ ньиэбин, килиэбин баайын толору баһылаан ылаары.

«Төттөрү чугуйууну тохтотон, кэннибит диэки биир да хардыыны онорбокко» – диэн сыал туруорунан биһиги хорсун саллааттарбыт кыһыл хааннарын тоҕон, ытыс да саҕа сири өстөөххө биэрбэккэ   утары кыргыһыыга туруммуттара.

Мамаев Курган саамай кырыктаах, хаан тохтуулаах кыргыһыы Сталинград куоракка буолбут сэрииттэн биирдэрэ буолар.

Бу кыргыһыы аан дойду иккис сэриитин саамай алдьатыылаах, саамай элбэх өлүүлээх, саамай бөдөҥ кыргыһыытынан буолар. Сталинград иһин кыргыһыы 1942 сыл от ыйын 17 күнүттэн 1943 сыл олунньу 2 күнүгэр диэри биир да күн, чаас мүнүүтэ тохтоло суох сыл аҥаарыттан ордук кэмҥэ икки түһүмэҕинэн барбыта. Бастакы  түһүмэххэ 1942 сыл от ыйын 17 күнүттэн 1942 с. Сэтинньи 18 күнүгэр диэри - биһиги өттүбүтүттэн чугуйуу, көмускэнии хаамыытынан барар, оттон сэтинньиттэн олунньу ый 2 күнүгэр диэри  дьулуурдаахтык өстөөххө кимэн киирии уонна кыайыыны ситиһэр кэм буолар. Бу  ыар сэриигэ сорох күҥҥэ икки өттүттэн түөрт мөлүйүөн кэриҥэ киһи пулеметтарын, сааларын буулдьата бүттэҕинэ, ыстыыгынан, лаппаакынан, быһаҕынан киирсэллэрэ. Күннэтэ салгынтан үлтү буомбалаан, немецкэй-фашисткай сэриилэр Сталинграды сир иэниттэн мэлитэргэ дьулуспуттара. Сталинград куорат бүтүннүү урусхалламмыта. Нэһилиэнньэ бука барыта сэриигэ  туруммута. 

Саха  саллаата ханна-ханна тиийбэтэҕэй? Столицабытын, улуу Москваны геройдуу көмүскээһиҥҥэ уонна кини таһыгар өстөөҕү урусхаллааһынна, кырыктаах Ленинград блокадатыгар, ыстаал ууллар Сталинградтааҕы  кыргыһыыга, хабараан элбэх  танкалаах Курскай тоҕойдооҕу киирсиигэ, Украинаны, Белоруссияны, Прибалтиканы босхолооһуҥҥа, Польшаны, Венгрияны, Румынияны, Чехословакияны, Австрияны, о.д.а. гитлеровскай фашистар тиҥилэхтэрин анныттан быыһаан ылыыга, өстөөх арҕаҕын Берлины самнарыыга барытыгар саха хорсун уолаттара бааллара. 

Саха сириттэн 1942 сыл бэс ыйыттан от ыйын ортотугар диэри армия5а 10896 киһи (ол иһигэр сахата 7232 киһи) бары кэриэтэ Уралга тиэрдиллибиттэр уонна салгыы Сталинград диэки ыытыллыбыттара.

Сэрии хара маҥнайгы күнүттэн саамай тиһэх күнүгэр диэри бары фроннарга, армияларга муҥуутуур тыҥааһыннаах, дьылҕаны быһаарбыт кыргыһыыларга барытыгар саха саллааттара хорсуннук сэриилэспиттэрэ. Кинилэр Ийэ дойдуга муҥура суох бэриниилээхтэринэн, эр санаалаахтарынан уонна тулуурдаахтарынан сөхтөрөллөрө. Өссө туйгун ытааччыларынан ордук аатырыахтарын аатырбыттара.

Саха дьылҕатын быһаарар суолталаах бары фроннарга сүдү кыргыһыыларга геройдуу охсуспут армиялар, дивизиялар, полкалар састааптарыгар сахалар бөдөҥ бөлөхтөрө кыттыыны ылбыттара үгүс.

Сталинграды ыстаал тимир уобуруччу курдук кытаанахтык көмүскээбит 193-с стрелковай дивизия  састаабыгар 5600 нуучча, 1600-чэ украинец, 1600-чэ казах, 296 саха уо.д.а. омуктар бааллара. Саха сириттэн тиийбит сүүһүнэн ааҕыллар сэрииһиттэр 252 стрелковай дивизияҕа эмиэ бааллар эбит. Оборона министерствотын Киин архыыбыгар баар толорута суох испииһэк көрдөрөрүнэн биир 932-с полкаҕа 89 саха, сүнньүнэн Чурапчы уонна Ньурба оройуоннарыттан бааллар эбит. Сталинград куорат иһин кыргыһыы маҥнайгы түһүмэҕэр, саха театрын артыыһа Георгий Гаврильевич Игнатьев отделение командирынан маҥнайгы  сүрэхтэниитигэр Чир станция таһыгар киирсибит. Бу станцияларын икки төгүл былдьата-былдьата босхолообуттар. Манна 252-с дивизия Сталинградка өстөөҕү үлтү сынньыыга кыттыбыт бары байыастар «Сталинград оборонатын иһин» медалынан наҕараадаламмыттар. Ол иһигэр соҕотох биир 932-с полкаттан 98 саха наҕараадаламмыт. Дивизия 2 төгүл кылаабынай командующай И.В.Сталин махталын ылбыт. Сталинград уодаһыннаах кыргыһыытыгар кыттыбыттар ортолоругар сүүһүнэн ааҕыллар сахалар ааттара  суруллубута. Ол  иһигэр Дмитрий Данилович Оллонов 9-с туспа гвардейскай танковай полка ротатын командира манна Качалинскай станция оройуонугар өстөөх бөҕөргөнүүтүн бастакынан тоҕу көтөн киирбитэ. Фашистар уоту аһар точкаларын үлтү кумалаан 2 суукка устата 30 биэрэстэни барбыт. Сэтинньи 26 күнүттэн ахсыннньы 8 күнүгэр диэри Д.Д.Оллонов бэйэтин танкатынан 1 орудиены, 2 танканы утары пушканы, 4 миномету уонна 1 пулемету урусхаллаабыта, 65 саллааты, офицеры суох гыммыта, онтон ротата 435 саллааты кыдыйбыта.

Аатырбыт артеллерист Г.Д.Протодьяконов Сталинграды  обороналааьынна генерал А.И.Родимцев командующайдаах дивизия 172 гвардейскай полкатыгар орудие командира эбит. Ыксаллаах бириэмэ тирээн кэлбитигэр 45 миллиметрдээх пушканан утары наводканан ытар миэстэ5э тахсыбыт, естеех бе5ергетуммут точкаларын то5ута ыппыт. Кини орудиетын хамаандатыттан 3 киһитин өстөөхтөр пулеметунан өлөрбүттэр. Бэйэтэ бааһыран соҕотох хаалбыт. Ол да буоллар өстөөх пулеметун 9 точкатын, 4 блиндаһын уонна 2 танканы утары пушкатынан тоҕута ытан урусхаллыыр. Аны атаакалаан киирэр танкалары утары киирсэ, пушкатыттан биирдиилээн ытан, олох сыыспакка танкалары умаппыта.

Бу түгэн  туһунан 62-с армия командующайа маршал В.И. Чуйков бэйэтин «Сражение века» кинигэтигэр субу курдук суруйар: куйахтаах массыыналары тоҕута ытар снайперы бэйэм блиндажпар сирэй көрсөн кэпсэппит Протодьяконовпын мин умнуохпун сатаммат. Кини омугунан саха, уҥуоҕунан үрдүк, киппэ, күүстээх. Мамаев Курган хотугу түһүүтүн куоһааҕар биһиги уонна өстөөх траншеяларбыт икки ардыгар, бэйэтин 45 миллиметрдээх пушкатынан соҕотох хаалбыта. Кини үчүгэйдик оҥостон саһан турбута. Өстөөх танкистара умайан эбэтэр тоҕо ытыллан эрэ баран пушка баарын билэллэрэ» - диэн ахтар.
Мин хос эһэм Никонов Семен Федорович 1942 сыллаахха дойдутуттан хас да буоланнар Аҕа дойдулары көмүскүүр сэриигэ аттаммыттара. Кинилэр үгүстэрэ олоххо сабыс - саҥа үктэнэн, үлэлээн - хамсаан иһэн бэбиэскэ тутан, таптыыр кэргэннэрин, оҕолорун, бар дьоннорун, дойдуларын хаалларан ботуоҥка сүгэн, өлүү суолугар айаннаабыттар. Дьоннорун кытары быраһаайдаһан баран, төрөөбүт, үөскээбит күөллэригэр киирэн икки хатыҥ икки ардыгар, хаптаһыҥҥа эһэм бэйэтин, доҕотторун ааттарын, барбыт күннэрин, сылларын быһаҕынан кыһан суруйан хаалларбыт. Ол суруга күн бүгүнүгэр диэри Үруҥ Күөлгэ сууллубакка, сүппэккэ өйдөбүнньүк буолан турар.
Эһэм фроҥҥа тиийиэҕиттэн, кыра үөрэхтээх буолан суруктарын быспакка суруйа турбут. Ол туоһутунан билигин буорах сыттаах, саһарбыт суруктары ааҕабыт: Олус улаханнык таптыыр доҕорум Ольга Дмитриевна, таптыыр аҕам Федор Саввич уонна оҕолорум! Миигиттэн аныгылыы, эдэр ыччат уохтаах – төлөннөөх эҕэрдэтэ тутун! Мин доруобуйам чааһа үчүгэй. Эһиги хайдах олоро5ут? Мин Ленинград куорат таһынааҕы боруоҥҥа, от ыйын 7 кунугэр кэлбитим сэриилэһэ сылдьабын, билигин окуопа5а суруйа сытабын. Буомбаны, миинэни быраҕаллара олус кутталлаах. Миигин өлөн – сүтэн хаалыа диэн айдаара, аһыйа олорумаҥ. Тыыннааҕым тухары сурук ыыта олоруом. Эһиги миэхэ сурукта ыытыҥ. Миигин кытта Киргиэлэй баар, атын дьону билбэппин. Мин аадырыһым маннык: Полевая почта: № 75638 -13. Оҕолоргун доҕорум харыстаа, биһиги сотору өстөөҕү кыайан эргиллиэхпит.

Быраһаайдарын барыгыт.


Уйбаан уонна Дьяконов Охонооһой баар буоллахтарына мин кэргэттэрбин көрө - истэ сылдьыҥ, бааргыт тухары сурукта ыыта туруҥ. Дойдубуттан сурук тута иликпин.

Суруйдум Никонов Семен.  21.07.1942 с.

Хос эһэм Ленинградка тиийиэн иннинэ Москва куоракка связистар курстарыгар үөрэммит. Ол сылдьан оҕолоругар кырааскалыыр «Учись рисовать» кыра кинигэ ыыппыта баар. Кинигэ кэннигэр маннык  ис хоһоонноох суруллубут: Тапталлаах оҕолорбор Кыычаҕа, Боростуойга анаан ыыттым. Бу кумааҕыны алдьаппакка илдьэ сылдьыҥ, тээтэҕит кэлбитин курдук санааҥ. Москва куораттан ылан ыыттым. Оҕолорум, аҕам уонна Ольга үөрүүнү кытта тутуҥ, мин ыыппыт сурукпун.

Суруй. Сэмэн Никонов. 20.03 1942 с.

Эн ким да буол - киһиэхэ саамай күндүттэн күндү кини олох олороро, тыыннаах этэҥҥэ сылдьара буолбаат! Күн тура - тура күн сырдыгын көрөн, көй салгынынан түөһүн муҥунан тыынарын, дьону кытта тэҥҥэ олох оҥкулун уһансарын - ити эбээт эн дьолун диэн! Онтон кини? Кини да ол дьолу билэр, дуоһуйа ыймахтыыр бырааптааҕа, ону хара кырыыстаах сэрии аймаатаҕыан!

Аҕам Сүөдэр, таптыыр доҕорум Ольга Дмитриевна, оҕолорум Кычча, Боростуой дорооболоруҥ!

Мин суруйар суругум эһиэхэ тиийэр дуо? Мин эһигиттэн кэлбитим тухары  суругу тута иликпин, кэлбит буоллаҕына олохтоох куораппар кэлбитэ буолуо. Эһиги харса суох суругу ыыта олоруҥ. Боростуойум хайа оскуолаҕар үөрэнэн эрэҕин дуо? Кычча төһө улаатта тугу туһалыырый? Мин саабын Ольга кимэхэ да биэримэ алдьатан кэбиһиэхтэрэ. Мин синиэлбин Пестряковтан туттугут дуо. Мин таҥаспын үчүгэйдик көрөн - истэн ууран кэбис. Мин кэлбитим тухары олус куһаҕаннык сылдьа иликпин. Атын дьону олох билбэппин. Эһиги хайдах олордугут, ханна кыстаан олороҕут. Суруйуҥ.

Быраһаайдарыҥ.

19.03.43 с. Семен Никонов Федорович.

Кимтэн да ордук ыар дьылҕаламыт сэрии сылларыгар оҕо - дьахтар этэ. Тулаайах хаалбыт оҕо эрэйдээх көмүскэлэ суоҕа, оттон дьахтар, армияҕа барбыт дьону солбуйан, үрдэ суох үлүгэрдээх түбүккэ түспүтэ.

Эбэм, аҕата сэриигэ  барарыгар 1 саастаах оҕо хаалбыт. Аҕата таптаан Кычча диэн ааттаабыт, онтон улахан кыыһын Марияны - Боростуой диир эбит. Тоҕус оҕоттон үс оҕо тыыннаах хаалбыттан сэрии алдьархайдаах ыар сылларыгар икки оҕо күн сириттэн барбыттара. Эбэм эдьиийэ Мария 18 саастааҕар Хатырыкка үөрэнэ сылдьан кыһын улаханнык тымныйан, дойдутугар быстар тыына эрэ тиийэн өлөөхтөөбүт. Убайа Тарас эмиэ сааһын сиппит уол ыарахан ыарыыга ылларан быстах дьылҕаламмыт. Хос эбэм эрэйдээх оҕолорун күн сириттэн сүтэрэн, доҕорун уот сэриигэ атааран хараҕын уутун бө5ө тоҕон, көхсө эбии кыараабыта. Ыарахан үлэ, түүннэри - күннэри утуйбакка, сынньамакка эбэм Үрүҥ Күөлүнэн, Арыылааҕынан сылдьан ыанньыксыттаабыта. Ол да буоллар кыайыыга эрэллээх буолан санаата бөҕөргүүр, таптыыр кэргэнин сэрииттэн этэҥҥэ эргиллэн кэлиэ диэн куруутун күүтэр, эрэнэр. Кыһынын түүнү быһа куобах тириитин имитэн саллааттарга бэргэһэ, кээнчэ, үтүлүк тигэллэрэ «баҕар биир эмэ аҕабытыгар тиийээрэй» диэн хаһан да санаатын түһэрбэтэ.

Сэрии толоонуттан хос эһэм дойдутугар, дьонугар балайда суругу ыытар эбит. Ол курдук 1943 сылга от ыйыгар түөрт, атырдьах ыйыгар биэс, бала5ан ыйыгар үс, бу тухары эппиэт кэлбэт. Бала5ан ыйын 25 кунугэр маннык ис хоһоонноох суругу ыыппыт:

От ыйын 10 кунугэр Ленинград куорат таһынаа5ы фроҥҥа сылдьабын. Мин төрөөбут буорбар хаһан да барар барбат сиригэр сылдьабын, тыыннааҕым тухары суругу ыыта туруом, туохтан да дойду, дьонум сураҕын истибэт олус куһаҕан буолар эбит.

Атырдьах ыйын 29 кунугэр эбэбэр аадырыстаабыт суругар: дойдубар чахчы эргиллэр биллибэт, оҕолорбун Кыччаны (Вераны), Боростуойу (Марияны), Молооччугу (Тарааһы) иитэн - аһатан улахан дьон оҥор, кинилэр аһа - таҥаһа суох буоллахтарына мин таҥаспын, саабын атыылаан аһаарыҥ. Сурукта ыыта охсуҥ.

Кыргыс хонуутугар сытан, буулдьа быыһыгар бириэмэ булан саллаат дойдутун, дьонун ахтан сурук туппакка төһөлөөх элэ тыла бараммыта буолуой? Эһэм суруктарыгар куруутун оҕолорун, дьонун сураһар, кинилэри харыстаан, санааларын бөҕөргөтөр тыллары суруйар, дьонун, дойдутун сонунун билиэн, истиэн баҕата күүстээҕэ көстөр.

 Эбэм, Ольга Дмитриевна Никонова көнө майгылаах, ыраас хааннаах, түргэн туттуулаах, үлэһит үтүөтэ эбит. Кини үөрэҕэ суох буолан суруктарын дьоҥҥо аахтаран, кэргэнэ тыыннааҕын, ханна сэриилэһэ сылдьарын истэн сэниэтигэр сэниэ, күүһүгэр күүс эбиллибит курдук буолара. Ол кэргэнэ олоҕу, дьонун, оҕолорун, дойдутун таптыырыттан, кыайыыга эрэллээҕиттэн. Буорах сыттаах суруктары сыттыгын анныгар кистии уура сылдьара. Дьоҥҥо суруттаран суругун эппиэтин фроҥҥа ыыта турбута. Ол эрээри эһэм «Тоҕо суруйбаккытый?» - диэн куруутун суругар ыйыталаһан суруйар. Оннук эбэм суруктара биир да тиийээхтээбэтэх эбит.

А5ам Сүөдэр, таптыыр до5орум Ольга Дмитриевна, оҕолорум Кычча, Боростуой дорооболоруҥ!

Мин элбэхтик сурук ыытабын. Окуопа5а сытан бомба быылыгар олорон суруйабын. Миигин фроҥҥа өлөн, сүтэн хаалыаҕа диэн айманымаҥ. Сэрииттэн киһи үгүстүк ордор эбит, өстөөҕү үлтү сынньан кыайыы өрөгөйүн тутуохпун диэн эрэл санаа баар. Эһиги үчүгэйдик олоруҥ ыалдьыбакка, өлбөккө олоруҥ, мин дойдубар эргиллиэм, барыгыт быраһаайдарыҥ! Мин саабын үчүгэйдик ууран кэбиһин, анды киирэн эрдэҕэ буолуо.

Семен Никонов.

1.06.43 сыл. Бэс ыйа.

Үрүҥ Күөлгэ Кыайыы ыһыаҕа буолбута. Өрөгөй кыайыы аргыстаах саллааттар дойдуларын  булбуттара, арай Сүөдэр Никонов уола ханна да баара биллибэтэ. 1947 сыл от ыйын 21 кунэ ... харах уута, ыар санаа, дууһа кыланыыта. Эһэм суруктара фронтан кэлбэт буолбуттара. Онтон - хара сурук. Манна сурулларынан: 

«Эн кэргэниҥ Никонов Семен Федорович Аҕа дойду көмускэлигэр геройствоны уонна хорсун быһыыны оҥорон, бэйэтин воинскай андаҕарын толордо. Сэрии хонуутугар муус устар 6 кунугэр 1944 сыллаахха сураҕа суох сүттэ».

Эбэм таптыыр кэргэнин сүтэрэн, тулата хара былыт буолан, сүрэҕэ аһый гынан, харах уутунан сууммута, биир түгэн иһигэр дууһата кураанахсыйан хаалбыта. Оҕолорун уҥуохтарыгар тахсан, баттаҕын ыһан баран хаанынан устубут сүрэҕин, сүтүктээх ийэ эрэйдээх ытыыра төгүрүк алааһын аймаабыта. Кэргэнин аҕата уонна саҥастара уоскутан дьиэтигэр аҕалбыттара, уһун хойуу суһуохтаах дьахтар баттаҕа кырыа хаардыы маҥхайбыта. Уолун сүтэрбит аҕа ыар санаа ындыыланан өбүгэлэригэр 50-с сыллаахха бараахтаабыта.

Сэрии сабыдыала уонна кини содула хас биирдии саха ыалын балаҕаныгар ити курдук ыарахан атаҕынан атыллаан киирбитэ. Сыллар аастахтарын ахсын, ол аһаҕас баас улам - улам оһон олох чөлугэр түһэн испитэ.
Эбэм Вера Семеновна Намнааҕы военкоматка, эһэм сылдьыбыт полевой почтатынан, архыыптарынан  90-с сылларга дылы эккирэтиһэн ирдэбил онорбута да, туох да биллэрии кэлбэтэх. Эһэм суруктарынан көрдөххө кини бүтэһик суруга Сталинград куорат байыаннай чааьыгар сөп түбэһэр  эбит. Онон эбэм 1992 сыллаахха Волгоград куоракка тиийэн сэриилэспит чааһын сураспыта да, испииһэккэ булбатах этэ. Хос эһэм фроҥҥа связист быһыытынан сылдьыбыт. Үгүс суруктара Намнааҕы архыыпка харалла сыталлар. 73 хаарыгар үктэммит эбэм барахсан «өлүөм иннинэ аҕам көмүс уҥуоҕун булларыам» диэн бэйэтин уоскутунан, санаата бөҕөх олорор. Мин эһэм Москва куораты босхолооһуҥҥа, Ленинград блокадатыгар, Сталинградтааҕы сэриигэ олоҕун толук ууран, эйэлээх олоҕу түстэспитинэн киэҥ туттабын. Эһэм Никонов Семен Федорович аата Саха сирин «Память» кинигэтигэр көмүс буукубанан сурулла сылдьар.

Сэрии сабыдыала уонна кини содула хас биирдии саха ыалын балаҕаныгар ити курдук ыарахан атаҕынан атыллаан киирбитэ. Сыллар аастахтарын ахсын, ол аһаҕас баас улам - улам оһон олох чөлүгэр түһэн испитэ.

Ким билиэй, ол кырыыс сэриигэ, кини эдэр доҕорун, Сэмэнин көмүс уҥуоҕа ханна, ханнык окуопа анныгар, ханнык мас анныгар, хайа дойду буоругар көмүллэн, халыҥ суорҕанынан сабыллан үйэ саас тухары утуйа сытарын? Эһэбин кытары Үрүҥ Күөлтэн 17 киһи фроҥҥа ыҥырыллыбытыттан 7-тэ сураҕа суох сүппүттэр.
Эһэм Никонов Семен Федорович үтүө санаата, көнө майгыта, үлэһит чулуута, кыайыыга дьулуура бар дьоҥҥо күн бүгүнүгэр диэр уос номоҕо буолан кэпсэнэр. Ытык кырдьаҕастар «Сэмэммит этэҥҥэ эргийэн кэлбитэ буоллар, улахан үөрэхтээх, салайар үлэһит буолуо этэ» дииллэрин билигин да истэбит.

Эбэм Вера Семеновна билигин 72 саастаах ытык кырдьаҕас. Кини аҕатын үтүө мөссүөнүн өйдөөбөт да буоллар, ийэтэ, бар дьоно аҕатын туһунан өйдөбүлү үйэ саас тухары хаалларбыттар. Аҕатын суруктарын, хаартыскаларын, быһаҕын, бэлэх кинигэтин кичэйэн, харыстаан уура сылдьан биһиэхэ оҕолоругар, сиэннэригэр элбэҕи биллэрдэ, үөрэттэ, сырдатта.

Эһэм Никонов Семен Федорович үтүө санаата, көнө майгыта, үлэһит чулуута, кыайыыга дьулуура бар дьоҥҥо күн бүгүнүгэр диэр уос номоҕо буолан кэпсэнэр. Ытык кырдьаҕастар «Сэмэммит этэҥҥэ эргийэн кэлбитэ буоллар, улахан үөрэхтээх, салайар үлэһит буолуо этэ» дииллэрин билигин да истэбит. 

Эйэлээх олоҕу түстээри олохторун толук уурбут саллааттар олорботох олохторун, билигин биһиги эдэр көлүөнэ ыччаттар салҕаан олоруохтаахпыт. Кинилэр ааттара үйэттэн үйэҕэ ааттана туруоҕа!

